http://www.berria.info/testua_ikusi.php?saila=euskalherria&data=2006-02-14&orria=015&kont=003
2006-02-14 765 hitz
MARIO ZAPATA - soziologoa 

«Etorkinen hamar seme-alabatik bik ikasten dute euskara» 

Etorkinen seme-alabek eskolatzean euskararekin izaten duten harremana aztertu du Mario Zapata soziologoak. 

beñat egues - DONOSTIA 

Immigrazio eta hizkuntza plangintza gaietan hainbat ikerketa egin ditu Mario Zapata Solanok (Iruñea, 1967), eta etorkinek hezkuntzarekin eta hizkuntzarekin dituzten aferak ikertu ditu. Mario Zapatak egindako Etorkinak eta hizkuntza ereduak lana HIZNET 2004-2005 ikasturteko ikerketa lanik onena izendatu zuen Asmoz fundazioak. 

1999. urteaz geroztik, immigrazioak gora egin du. Horrek nolako eragina dauka euskararengan? 

Oraindik gutxi dira Euskal Herrira etorri diren etorkinak, %3 inguru; baina argi dago immigrazioak euskararengan eragina izaten ahal duela. Etorkinekin erdararen bat erabiltzeko arriskua hor egoten da, eta gorabeherak egon daitezke euskararen erabileran. 

Dena den, kontuan hartu behar da etorkin gehienak Euskal Herrira arrazoi sozio-ekonomikoengatik etortzen direla, eta, oro har, ezagutzen eta espero ez zuten hizkuntz gatazka baten erdian aurkitzen direla. Hortaz, haiek ez dute zertan euskararen etsaiak izanÉ Askok bestelako kezka eta lehentasunak izaten dituzten arren, etorkin asko euskararen berreskurapenaren aldekoak izan daitezke. 
Nola lotuko zenituzke eskola eta etorkinen seme-alabek euskara ezagutzea? 

Hizkuntzaren eta kulturaren transmisioan eskola funtsezkoa da. Euskara ikasteko biderik errazena eskaintzen du, eta etorkizuneko belaunaldien euskalduntzea ahalbidetu dezake. Orain artean, baina, etorkinen hamar seme-alabetatik bik ikasten dute euskara. 
Etorkinen seme-alaben erdia A ereduan matrikulatu zen 2004-2005 ikasturtean EAEn. Beste erdia B eta D ereduan. Zer deritzozu? 

Gurasoak zenbait erabaki hartu behar izaten dituzte seme-alabak eredu batean edo bestean matrikulatzeko. Norberaren usteak, aurreiritziak, jasotako informazioa, arau sozialak, euskararen erabilgarritasuna... hartu behar izaten dituzte kontuan. Egia da, 2004-2005 ikasturtean etorkinen seme-alaben %52k A eredua hautatu zutela, baina %48k ez. Horrek, etorkinek euskararen inguruko jarrera positibo edo neutroa dutela adieraz lezake. 

Horregatik, agian, B eta D ereduen goranzko joera? 

Aldaketa ez da oso nabarmena, baina euskararekiko halako jarrera aldaketa bat adieraz dezakete datuek. Aldaketa txikia, dena den. 

Hala ere, etorkinen seme-alaben %48k, bakarrik, B eta D ereduetan ikasteak, zera erakusten du: Administrazioak bultzada bat eman behar duela. Administrazioak erantzukizun handia du gai honetan. 

Eta etorkinek zein erantzukizun dute euskararekin? 

Eragile eta pertsona bakoitzak duen erantzukizuna ezberdina da. Etorkinei ezin eska diezaiekegu gainontzeko herritarrei eskatzen ez diegun ezer, eta oraindik asko dira hemen euskara ez dakitenak. Dena den, gakoetako bat, euskara partekatu beharreko elementuen artean jartzea da, eta hiritar guztiak euskarara erakartzea. 
Zein giro eta baldintza behar dituzte etorkinen seme-alabek euskara ikasteko? 
Batetik, ikasle guztiek eskolan behar bezalako laguntzak izan beharko lituzkete: kalitateko hizkuntza laguntzak, laguntzak urtero izatea... Baina, bestetik, prozesu horretan alde afektiboak garrantzi handia dauka: eskolaz kanpoko harremanak, ikasleen gurasoen hizkuntzaren eta kulturaren onartzea... 

Oraindik orain, EAEn etorkinen seme-alaben %50 inguruk B eta D ereduan ikasi arren, ez da bermatzen euskara ikasiko dutela. 
Eta zein izan daiteke horren arrazoia? 

EAEko Hezkuntza Sistemak egun duen hizkuntz ereduen eskizofrenia. Eskolan EAEko bi hizkuntz ofizialak ikasi behar direla esaten dute, baina ez dute betetzen. Hizkuntz helburuak lortzeko gaur egungo programa pedagogikoak egokiak ote diren aztertu beharko litzateke.Gainera, B ereduaz ari garenean murgiltze ereduaz hitz egiten da, eta beharbada, murgiltze kontzeptuaz egiten den erabilpena kolokan jarri beharko litzateke. 

B ereduak euskara ikasteko duen eraginkortasun eza, soziolinguistikaren ikuspuntutik, hainbat faktorerekin lotu daiteke: euskararen egoera diglosikoa, tokian tokiko euskararen egoera eta presentzia... 

Beharrezkoa al da, etorkinen seme-alabek hizkuntza indartzeko laguntzaren bat izatea? 

Euskararen ikaskuntza errazteko laguntzak eskaintzen ditu EAEko Hezkuntza Sailak, eta hainbat programa bideratu dituzte horretara. Programa horiek, baina, hainbat hutsune dauzkate. Batetik, programa horiek LH eta DBH mailetan eskaintzen dira soilik, eta, laguntza horiek jasotzeko, beharrezkoa da gutxieneko haur kopuru bat izatea. Nahikoa haur ez badago ez dira laguntzak eskaintzen. Bestetik, programak bi urte irauten du, eta hori ez da nahikoa. Adituen arabera, euskara ikasteko programa horiek sei urte inguru iraun beharko lukete. 

A ereduan matrikulatu eta euskara ez ikasteak, zer ondorio izan ditzake? 
A ereduan ikasten duten haurren etorkizuna baldintzaturik geratuko dela jakin behar dute gurasoek. Euskara ikastea komenigarria da lan munduan, kulturan, harremanetan... arazorik gabe integratzeko. Bestela, gainerako haurrek aukera gehiago izango dituzte. 
Zenbaitetan etorkinen seme-alabak A ereduko geletan pilatu ere egiten dira. 
Etorkinek beren seme-alabentzat A eredua aukeratzeak zuzenki eragiten du pilaketa artifizial horretan. Horrela, gela batzuetan, egoera sozio-ekonomiko eskasa duen populazioa biltzea ekar dezake, eta horrek bazterketak sor ditzake. 
Nolakoa dela uste duzu euskararen inguruko integrazioa? 

Euskararen normalizazioaren ikuspuntutik, hainbat urrats positibo egin badira ere, balantze orokorra ezin da baikorregia izan. Gutxi dira euskara ikasten hasi diren etorkin helduak; eta etorkinen hamar seme-alabatik zortzik ez du euskara ikasiko. 

Zeren ondorio izan daiteke hori? 

Egoera eta bizi baldintzak hobetzera etortzen dira etorkin gehienak, eta beste lehentasun batzuk izaten dituzte. Batzuetan leku batetik bestera ibiltzen dira, eta horrelako diskurtsoak aditzen dira: 'zertarako seme-alabak euskara ikasi? Auskalo beste toki batera joanen ez ote garen'. 

